
Il fotograf Andrea Garbald e l’artist DavidWeiss
Vernissascha da duas exposiziuns en il Musuem d’art Grischun a Cuera

■ (mc) Questa saira han lieu en il Mu-
seum d’art a Cuira gist duas vernissa-
schas: las ovras da l’artist e fotograf
bergiagliot AndreaGarbald e las ovras
da l’artist internaziunal David Weiss.
Las exposiziuns vegnan avertas da
cusseglier guvernativ Martin Jäger e
dal directur Stephan Kunz. Cun questa
chaschun vegn era preschentà la publica-
ziun «Andrea Garbald (1877–1958) Fo-
tograf undKünstler aus demBergell» che
cumpeglia 240 paginas e 170 illu-
straziuns sco er in catalog da 144 paginas
cun texts da Stefan Kurz ed Iwan Schu-
macher davart veta ed ovra da l’artist Da-
vid Weiss. Per La Quotidiana vegn Rico
Valär a preschentar proximamain il cu-
desch davart Andreas Garbald.

Andrea Garbald – artist e fotograf
AndreaGarbald (1877–1958) è restà du-
rant sia entira vita collià cun sia patria, la
Bregaglia. El è stà il cronist da la Val ed
ha creà purtrets sco er maletgs da cartas
postalas e fotografias da la cuntada. Pa-
rallelmain ha el stgaffì in’ovra fotografica
autonoma e sviluppà in’estetica dal ma-
letg ch’è stada unica da ses temp. Il Mu-
seum d’art grischun preschenta per l’em-
prima giada en moda cumplessiva l’ovra

d’Andrea Garbald sco fotograf e sco ar-
tist.

L’ovra d’Andrea Garbald sto vegnir
considerada en il ritg context cultural,
en il qual ella è naschida. La Villa Gar-
bald creada da Gottfired Semper, la bi-
blioteca da famiglia, la lavur litterara da
la mamma Silvia Andreas. Entant ch’il
purtret che Andrea Garbald ha fatg da
la famiglia Giacometti (guarda foto
aschuntada!) è daventà enconuschent
sin l’entir mund e ses creatur ì en em-
blidanza. Las lavurs sin incarica l’han
interessà adina main, cun sia fotografia
libra è el percunter restà dal tuttafatg
autonom ed è sa retratg pli e pli. Uschia
è er sia ovra restada ditg nunenconu-
schenta. Pir onns suenter sia mort è ella
puspè vegnida a la glisch. Ses relasch
vegn tegnì en salv oz en il Museum d’art
grischun. En l’exposiziun vegnan mus-
sadas copias originalas. Parallelmain
vegn sviluppada in’atgna furma da pre-
schentaziun per ils numerus negativs
sin vaider. Part da la biblioteca e docu-
ments auditivs dattan ulteriuras invistas
en il mund d’Andrea Garbald.

L’exposiziun en il Museum d’art a
Cuira stat en connex cun il giubileum da
«150 onns Villa Garbald». Cun questa

chaschun cumpara era l’emprimamono-
grafia davart il fotograf ed artist.

Las visitas guidadas publicas han lieu
ils 27 da fevrer, ils13 da mars, ils 24 d’a-
vrigl ed ils 8 da matg a las 18.00 e la du-
mengia dals 13 d’avrigl a las 11.00.

David Weiss – artist internaziunal
David Weiss (1946–2012) è in artist
svizzer enconuschent sin plaun interna-
ziunal che ha lavurà dapi l’onn 1979 en-
semen cun Peter Fischli e che ha chattà
vasta renconuschientscha e gronda po-
pularitad cun sias lavurs da sculptura,
cun sias fotografias e cun ses videos.
Main enconuschenta è sia ovra dissegna-
da ch’è naschida tranter ils onns 1968 e
1979 e ch’i vala ussa, dus onns suenter la
mort da l’artist, da scuvrir da nov en l’ex-
posiziun dalmuseumd’art dalGrischun.

Ditg han sias lavurs temprivas betg in-
teressà David Weiss. Il cumenzament da
sia collavuraziun cun Peter Fischli ha su-
spendì sia ovra dessignada, malgrà ch’el è
daventà 1975 enconuschent tranter auter
tras ses uschenumnà «Regenbüchlein».
Ch’el ha creà da quel temp in’ovra cum-
plessiva e ch’el è sa preschentà en exposi-
ziuns cun auters artists u en exposiziuns
individualas è vegnì emblidà pli e pli. Ils

ultims mais avant sia mort l’onn 2012 ha
DavidWeiss puspè deditgà a ses dessegns
temprivs ed en spezial er preparà l’ediziun
da differents cudeschs d’artists ch’èn ve-
gnids sviluppadas tranter 1973 e 1979.

Per David Weiss èn ditg stadas en il
center las cumponentas narrativas da la
linguafigurativa dals comics sco er la lavur
en serias e schizunt en settings cinemato-
grafics. Ultra damaletgs da la citad e da la
notg variescha el adina puspè munds cos-
mics e cumposiziuns abstractas cun raits
usperialas. David Weiss è ina persuna ro-
mantica e melanconica. El enconuscha ils
gronds sentiments e tscherna motivs nua
che quels sa manifestan. Tuttina reusse-
schi ad el dad adina puspè rumper il patos
cun pli u main ironia.

L’exposiziun da las lavurs sin palperi
per part da format grond en il Museum
d’art a Cuira sa deditgescha ussa per
l’emprima giada a questa part main en-
conuschenta da l’ovra da David Weiss e
la lascha vegnir scuverta da nov.

Las visitas guidadas han lieu ils 20 da
favrer, ils 6 da mars ed ils 3 d’avrigl a las
18.00 e las dumengias dals 23 da mars e
dals 4 da matg a las 11.00.
Ulteriuras infurmaziuns:
www.buendner-kunstmuseum.ch

La famiglia da Gio-
vanni ed Annetta
Giacometti cun lur
4 uffants Alberto,
Diego, Bruno ed
Ottilia fotografada
dad Andrea Gar-
bald.
FOTO FONDAZIONE GARBALD

Rosas ed anc ina giada rosas
Son Valentin: Buns affars per ils flurists

DA GION NUTEGN STGIER / ANR

■ Oz, il di da son Valentin vegnan
vendidas en Svizra daplis flurs che
per exempel il di da la mamma. Las
butias da flurs fan da son Valentin 5%
da la svieuta annuala. 35%da las flurs
che vegnan cumpradas èn rosas co-
tschnas. Il di da son Valentin, ils 14 da
favrer vegn er numnà il di da l’amur e
festivà vegn quel sin l’entir mund. L’usit
da regalar da son Valentin a ses pli chars
flurs ubain dultschims ha ina tradiziun
da passa 600 onns. Anc pli popular è
quel di lura vegnì a partir da quel mu-
ment ch’ils flurists han cumenzà a far
dapli reclama per il di da son Valentin
sco di da l’amur e sco di da far in pla-
schair a las persunas che stattan ad ins
fitg a cor. Oz enconuscha vegl e giuven
il di da son Valentin e quai er tar nus.
Bunamain mintga terza persuna en
Svizra regala il di da son Valentin flurs
e savens er dultscharias. Da quellas re-
gala mintga segunda persuna flurs, 27%
regalan tschigulattas e pralinas e 20%
fan in plaschair cun envidar ses char
ubain sia chara a tschaina.

Tranter 600 e 650 rosas cotschnas
Discurrì avain nus cunUrsMeier, da pre-
schent mainagestiun da l’Associaziun
svizra dals flurists. El conferma che da

son Valentin fetschian las butias da flurs
megliers affars che per exempel il di da la
mamma. Quai cunzunt cun esser il di da
son Valentin fitg popular tar persunas da
15fin30 onns. Il di da lamamma vegnan
bain er vendidas bleras flurs, dentant
prefereschian blers quel di dad ir a man-
giar ordaifer empè da regalar flurs a la
mamma. Tenor ina retschertga tar ils
1800 flurists ch’appartegnan a l’associa-
ziun venda mintgin da son Valentin en
media tranter 600 e 650 rosas cotschnas.
Vendidas vegnan tranter 30% e 35% ro-
sas cotschnas, tranter 25%e30%vegnan
cumpradas rosas cun ina autra colur e
35% sajan autras flurs, sco cunzunt tuli-
panas, ha ditg Urs Meier. El ha er testi-
fitgà che las butias da flurs fetschian il di
da son Valentin 5% da la svieuta annua-
la. Urs Meier fà dentant er attent ch’ils
furniturs da rosas ed autras flurs aug-
mentian er ils pretschs per ils flurists in-
tgigns dis avant sonValentin. Ina gronda
concurrenza per las butias da flurs sajan
natiralmain ils affars sco Coop, Migros e
Landi. Quels vendan il di da son Valen-
tin considerablamain anc daplis flurs che
las autras 1800 butias da flurs pli pi-
tschnas e pi grondas ch’i dat en Svizra. La
gronda part da las rosas che vegnan ven-
didas il di da son Valentin derivan da
l’Italia e da l’America dal sid e lura er da
l’Ollanda.Rosas cotschnas, quellas tutgan tar il regal preferì dals Svizzers il di da son Valentin. FOTO G. N. STGIER

Correctura
■ La contribuziun sin pagina 3 da LQ
dad ier cuntegna texts che n’eran betg
destinads a la publicaziun. L’intervista
fatga da la redacziun da LQ terminescha
cun la dumonda «Tge vegn ad esser Vos-
sa sfida principala?». Ils texts suandants
(er il cuntegn da la fanestra) èn notizias
betg redigidas a fin ch’èn vegnidas publi-
tgadas per sbagl. Correctura da las datas
en la survista cronologica: «A. Decurtins
sco lectur (1956–1967) e prof. titular
(1967–1988)». Matthias GrünertAutopurtret dad Andrea Garbald. MAD

Dapli turists pervi da
l’acziun da facebook

■ (rtr) L’acziun da facebook daMut Sura
cuntinua. Tenor il president communal
da MutMartinWyss stagneschia il dum-
ber da fans dentant. Il turissem haja den-
tant profità, ha el ditg. La vischnanca da
Mut è vegnida enconuschenta sin l’entir
mund cura ch’ella ha mess ina fotografia
da mintga fan dal facebook sin ina tavla
a Mut Sura. Martin Wyss tira ina bilan-
tscha positiva: «Il renum da Mut è cre-
schì marcantamain e nus avain ussa fans
da 52 pajais.» Quanta glieud che vegnia
aposta pervi da l’acziun da facebook na
possia el betg dir. Ma sin basa da las re-
acziuns sin facebook possian ins conclu-
der cheMut haja profità da l’acziun.Ger-
ry Fletscher, l’ustier dal restaurant Posta
si Mut Sura e fan da l’emprim’ura, ma-
negia dentant che mo gist 10 persunas
sajan vegnidas en sia ustaria aposta pervi
da questa acziun.

Premi da Bio Grischun
va ad Anet Spengler

■ (rtr) Il premi da Bio Grischun va quest
onn ad Anet Spengler da l’institut da per-
scrutaziun per la cultivaziun biologica.
Tenor Bio Grischun vegnia l’experta dal
chantun Basilea undrada per ses enga-
schament e sias prestaziuns en il sectur da
la tratga da muvel sin manaschis biolo-
gics.Tranter quellas tutgia er il svilup d’in
program da computer per evaluar tge ani-
mals ch’èn adattads da tegnair en tge lieu.

